漁歌子（又名漁父歌）

張志和
（之一）釣台漁父褐為裘，
兩兩三三舴艋舟。
能縱棹，慣乘流，
長江白浪不曾憂。
（之二）霅溪灣里釣漁翁，
舴艋為家西复東。
江上雪，浦邊風，
笑著荷衣不歎窮。
（之三）松江蟹舍主人歡，
菰飯蓴羹亦共餐。
楓葉落，荻花干，
醉宿漁舟不覺寒。

（之四）青草湖中月正圓，
巴陵漁父棹歌連。
釣車子，掘頭船， 
樂在風波不用仙。
漁歌子  李珣
（之一）水接衡門十里餘，
信船歸去臥看書。
輕爵祿，慕玄虛，
莫道漁人只為魚。
（之二）避世垂綸不記年，
官高爭得似君閒。
傾白酒，對青山，
笑指柴門待月還。
（之三）棹警鷗飛水濺袍，
影隨潭面柳垂絛。
終日醉，絕塵勞，
曾見錢塘八月濤。
＊「同調異名」
烏夜啼   李煜
林花謝了春紅，太匆匆，無奈朝來寒雨晚來風。 
胭脂淚，相留醉，幾時重。自是人生長恨水長東。

相見歡    李煜
無言獨上西樓，月如鉤。寂寞梧桐深院鎖清秋。 
剪不斷，理還亂，是離愁。別是一般滋味在心頭。

＊「成句入詩」
浣溪沙  蘇軾　
西塞山邊白鷺飛，散花洲外片帆微，桃花流水鱖魚肥。
自庇一身青篛笠，相隨到處綠簑衣，斜風細雨不須歸。 


浣溪沙  徐俯　
西塞山前白鷺飛，桃花流水鱖魚肥，一波才動萬波隨。
黃帽豈如青蒻笠，羊裘何似綠蓑衣，斜風細雨不須歸。
浣溪沙  朱敦儒　
西塞      西塞山邊暢鷺飛，吳興江上綠楊低，桃花流水鱖魚肥。 
青箬笠將風裡戴，短蓑衣向雨中披，斜風細雨不須歸。
鷓鴣天  黃庭堅　
西塞山邊白鷺飛。桃花流水鱖魚肥。
朝廷尚覓玄真子，何處如今更有詩。
青箬笠，綠簑衣。斜風細雨不須歸。
人間底是無波處，一日風波十二時。

鷓鴣天  徐俯　
西塞山前白鷺飛。桃花流水鱖魚肥。
朝廷若覓元真子，晴在長江理釣絲。
青蒻笠，綠蓑衣。斜風細雨不須歸。
浮雲萬里煙波客，惟有滄浪孺子知。
